
321 hitz

Lanbide Heziketan gizonak baino 230 euro gutxiago irabazten du emakumeak 

erredakzioa - Gasteiz 

Hilean 819 euro jasotzen ditu Lanbide Heziketako zikloren bat amaituta lan mundura sartu berri den langileak. Batez beste, emakumezkoek gizonezkoek baino 230 euro gutxiago irabazten dute. Emakumeen %84k zerbitzuetan egiten dute lan, eta industrian nahiz eraikuntzan baino gutxiago ordaintzen da eskulana. Baina sektore berean lan egiten duten emakume eta gizonezkoek ere ez dute berdin irabazten, gizonezkoen soldata handiagoa da. 

Jaurlaritzako Justizia, Lan eta Gizarte Segurantzako sailburu Joseba Azkarragak eta Hezkuntza, Unibertsitate eta Ikerketa sailburu Tontxu Camposek atzo aurkeztu zuten 2004. urtean lanbide heziketako zikloren bat amaitu zuten 8.776 ikasleren lan munduratzeaz egindako inkestaren emaitza. 2003. urteko promozioaren datuekin alderatuz, ikasleek lana aurkitzeko denbora gutxiago behar dutela adierazi zuen Azkarragak. 

Gizonezkoen kasuan 916 euro irabazten dituzte lanbide heziketatik datozen ikasleek. Emakumeek, aldiz, 686 euro. Hainbat sektoretan lan egin izanak eragina du soldataren gorabeheran: emakumezkoen %84k zerbitzuetan egiten dute lan, hamar gizonetik seik, berriz, industrian edo eraikuntzan. Halere, gizonaren soldata handiagoa da emakumeekin batera sektore berean lan egiten duten kasuetan. 

Azkarragak gehitu zuenez, ziklo teknikoetan emakumezko gutxik parte hartzen dute, eta azken ziklo horiek dira lan eskaintza gehien dituztenak. Erronka berrien artean, emakumeek ziklo teknikoetan izen ematea bultzatzea eta lanaren ezegonkortasunari ere aurre egin behar zaiela gaineratu zuten. Izan ere, inkesta egin zuten gehienak lantoki batean baino gehiagotan aritu ziren. 

ERDIAK LANEAN. Batez beste, 37 egun behar izan zituzten lehen lana aurkitzen. Emakumezkoek 44 egun, gizonezkoek baino 12 gehiago. 

Egilan Elkarte Publikoak egindako inkestaren datuen arabera, ikasketak amaitu eta egun gutxira lanean ari ziren ikasleen erdiak. Hamarretik hiruk ez zuten oraindik lanik eta %16k ikasten jarraitzea erabaki zuten. 

Ikasketak amaitu eta hamar hilabetera aldi bateko kontratua zuten langile heziketatik pasatako ikasleen %42,6k. Hamarretik batek zuen kontratu finkoa eta beste batek ez zuen lanik. %22,7k ikasten jarraitzea erabaki zuten. 

Langileen %29k aitortu zuten beren lana ez dagoela amaitu berri dituzten ikasketekin lotuta. Erdiek baino gehiagok dute ikasketekin lotura duen lanbidea. 

